
KUMITAT PERMANENTI DWAR IL-ĦATRIET PUBBLIĊI





Laqgħa Nru 9
It-Tlieta, 4 ta’ Frar 2020








Il-Kumitat iltaqa' fil-Parlament, il-Belt Valletta, fil-4.40 p.m.






MINUTI

Il-Minuti tal-Laqgħa Nru 8, li saret fit-22 ta’ Jannar 2020, ġew ikkonfermati.


SMIGĦ FIR-RIGWARD TAN-NOMINA TAS-SUR MARTIN MANGION BĦALA AMBAXXATUR TA’ MALTA RESIDENTI GĦALL-KUWAJT

IĊ-CHAIRPERSON (Onor. Anthony Agius Decelis): Grazzi talli għoġobkom tiġu għal din il-laqgħa ta’ dan il-kumitat. Illum ilqtajna biex nagħmlu r-rakkomandazzjoni tagħna dwar il-ħatra tas-Sur Martin Mangion bħala Ambaxxatur ta’ Malta Residenti għall-Kuwajt. Quddiemna għandna l-mistoqsijiet li saru mill-Membri tal-Kumitat lis-Sur Mangion u t-tweġibiet tiegħu.

Insejjaħ lis-Sur Mangion jingħaqad magħna sabiex inkunu nistgħu nagħmlulu mistoqsijiet addizzjonali għat-tweġibiet li bagħtilna.

Sur Mangion, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att Nru II tal-2018, l-Att li jemenda l-Att dwar l-Amministrazzjoni Pubblika, Kap. 497. Skont dan l-istess Att il-membri jistgħu jagħmlu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess liġi l-mistoqsijiet u t-tweġibiet għandhom, kemm-il darba l-Kumitat ma jipprovdix xorta oħra, isiru pubbliċi. Ninfurmak ukoll li din il-laqgħa qiegħda streamed live fuq is-sit elettroniku tal-Parlament u eventwalment tiġi wkoll imxandra fuq it-televiżjoni fuq iċ-channel tal-Parlament. Għalhekk dak kollu li jingħad huwa pubbliku.

Nitolbok tintroduċi ftit lilek innifsek, jekk jogħġbok.

IS-SUR MARTIN MANGION: L-ewwel nett nirringrazzjakom. Kif tlabtuni, ġibt miegħi ċ-ċertifikat tal-kondotta. Bażikament, illum il-ġurnata qed naħdem f’kumpanija ewlenija fil-Kuwajt. Ili naħdem ma’ din il-kumpanija għal kważi dawn l-aħħar disa’ snin fil-pożizzjoni ta’ direttur eżekuttiv responsabbli mill-business development. Il-fatt li qiegħed il-Kuwajt diġà nħossni komdu bil-pajjiż. Il-pajjiż huwa sħun ħafna u biex taċċetta l-klima diġà hija sfida kbira. Ix-xogħol tiegħi jirrigwarda li nkabbar in-negozju kemm fil-Kuwajt u kemm fil-pajjiżi Għarab ġirien. Ir-responsabilitajiet tiegħi huma li niżviluppa anke kunċetti ġodda. Kelli opportunitajiet li nivvjaġġa ħafna drabi fil-Lvant Nofsani. Dak huwa bażikament x’qed nagħmel bħalissa. Jekk tridu tistaqsuni xi domandi, bil-qalb kollha.

IĊ-CHAIRPERSON: Grazzi. L-Onor. David Agius.

ONOR. DAVID AGIUS: L-ewwelnett nawguralek. Ħalli nkompli fuq il-job tiegħek. Mill-mistoqsija li diġà għamilnielek u t-tweġiba tiegħek, qed naqra li mhux se jkollok kunflitt ta’ interess għax inti tkun spiċċajt mill-impjieg li għandek bħalissa. Hux hekk?

IS-SUR MARTIN MANGION: Iva. Jekk ningħata l-kariga, fil-ġurnata li nieħu l-kariga nkun spiċċajt mill-impjieg. Allura ma jkun hemm ebda konnessjoni mal-impjieg tiegħi.

ONOR. DAVID AGIUS: Grazzi. Sur President, dan l-aħħar kien hemm tibdil fil-portfolio ta’ Ministri, eċċ. u n-nomina tas-Sur Mangion ġiet mill-eks Ministru Carmelo Abela. Qed nifhem li hemm ukoll l-istess ħsieb min-naħa tal-Ministru attwali Evarist Bartolo? Ma nafx irridux inżiduha jew inkella hijiex xi ħaġa li se ngħadduha l-ewwel darba bħala Kumitat ... Peress li għandek Ministru differenti, ma nafx ikollniex problema fuq dan.

IĊ-CHAIRPERSON: Fil-fatt, jekk dan il-Kumitat jaqbel man-nomina tas-Sur Mangion, il-Kumitat se jibgħat ir-rakkomandazzjoni tiegħu lill-Ministru Bartolo. Jidher li x-xewqa biex is-Sur Mangion jinħatar Ambaxxatur ta’ Malta ġewwa l-Kuwajt qiegħda wkoll tiġi sekondata mill-Ministru Bartolo.

ONOR. DAVID AGIUS: Tajjeb ħafna.

IĊ-CHAIRPERSON: Iktar rimarki? L-Onor. Joe Mizzi.

ONOR. JOE MIZZI: Jien niftakar li meta kont il-Kuwajt innotajt kemm kienu jirrispettaw ħafna lill-Maltin, speċjalment minħabba dak iż-żmien tal-invażjoni li kellhom. Baqgħu jirrispettawna. Dwar din il-kwestjoni kellek xi abbokkamenti mal-awtoritajiet tal-Kuwajt dwar kif jaħsbuha?

IS-SUR MARTIN MANGION: Nista’ ngħid li l-ħsieb tagħhom fuq Malta huwa pożittiv. Malta bdiet ir-relazzjonijiet mal-Kuwajt fl-1972. Ir-rispett qiegħed hemm u huwa reċiproku. Jirrispettawna u għandhom idea tajba tagħna. Ma hemm ebda sitwazzjoni negattiva f’dan ir-rigward.

ONOR. JOE MIZZI: U mal-Ambaxxatur? Kellek xi kommunikazzjoni mal-ewwel Ambaxxatur li kien inħatar u anke mal-oħrajn?

IS-SUR MARTIN MANGION: Ilqtajt miegħu darba, xi sentejn ilu. 

IĊ-CHAIRPERSON: Grazzi. Iktar rimarki? L-Onor. Kristy Debono.

ONOR. KRISTY DEBONO: Sur Mangion, il-fatt li m’għandekx esperjenza diplomatika, kemm taraha ta’ sfida din il-kariga? Kemm tħossok ippreparat biex ikollok rwol bħal dan?

IS-SUR MARTIN MANGION: Huwa korrett li m’għandix esperjenza diplomatika diretta f’ambaxxata, però peress li qiegħed f’pożizzjoni eżekuttiva u anke pparteċipajt f’fora internazzjonali kemm fid-Dubaj u anke l-Iraq, tiġi awtomatika li tkun diplomatiku. F’dawn il-fora ikollok udjenza diversifikata; ikollok persuni ġejjin mill-qasam governattiv u oħrajn minn azjendi privati. Allura biex ngħid hekk, il-kawtela u d-diplomazija trid tkun qiegħda fik. Fl-aħħar konferenza li attendejt f’Novembru 2018, Global Restaurant Leadership Conference (GRLC), kont guest speaker. Kont innominat bħala guest speaker fuq il-Kuwajt. Jekk tidħol fil-websajt ta’ The Times, taraha hemmhekk. Kelli udjenza ta’ xi 1,200 ruħ u biex tindirizza dak in-numru kbir ta’ nies, top executives u uffiċjali governattivi, bilfors trid toqgħod attent x’tgħid, u iżjed u iżjed, x’ma tgħidx! Esperjenza, biż-żmien ġibtha. Ili disa’ snin f’din il-kariga. Appart minn hekk, fl-2006, taħt Amministrazzjoni preċedenti, kont ukoll konsulent tal-Malta Enterprise għall-Baltic States u l-Bulgarija. La ġejt appuntat ukoll taħt Amministrazzjoni preċedenti, ifisser li kellhom il-fiduċja li kelli l-kredenzjali neċċessarji fid-diplomazija. Dak iż-żmien kelli niltaqa’ ma’ diversi korpi governattivi u kummerċjali. Allura biż-żmien, iġġib ukoll l-esperjenza diplomatika.

IĊ-CHAIRPERSON: Grazzi. Iktar rimarki? (Onor. Membri: Le) Mela qed naqblu biex bħala kumitat nrirakkomandaw in-nomina tas-Sur Martin Mangion? (Onor. Membri: Iva)

IĊ-CHAIRPERSON: Sur Mangion, dan il-Kumitat hu favur in-nomina tiegħek bħala Ambaxxatur ta’ Malta Residenti għall-Kuwajt u se ninfurmaw il-Ministru għall-Affarijiet Barranin u Ewropej b’dan.

Se naqra l-ittra li se nibgħatu lill-Ministru l-Onor. Evarist Bartolo.

“Onor. Evarist Bartolo
Ministru għall-Affarijiet Barranin u Ewropej

Il-Kumitat Permanenti dwar il-Ħatriet Pubbliċi organizza s-smigħ ta’ qabel il-ħatra proposta tas-Sur Martin Mangion bħala Ambaxxatur ta’ Malta Residenti għall-Kuwajt u wara li qies ir-riżultat tas-smigħ ta’ qabel il-ħatra, iddeċieda li jagħti parir favur il-ħatra proposta.”.

Sur Mangion, nieħu din l-okkażjoni sabiex nawguralek ħidma kbira favur Malta u Għawdex kollu.

IS-SUR MARTIN MANGION: Nirringrazzjakom.

[bookmark: _GoBack]IĊ-CHAIRPERSON: Grazzi. Il-Kumitat huwa aġġornat għal data li tiġi kkomunikata aktar tard.

Fil-4.52 p.m. il‑Kumitat aġġorna għal data li kellha tiġi kkomunikata aktar ’il quddiem

